
Menningar- og íþróttasvið Reykjavíkurborgar, kt. 530269-7609, og Hlutmengi ehf,  
kt. 610317-3080, gera með sér svofelldan  

 
SAMSTARFSSAMNING  

um fjárstuðning Reykjavíkurborgar við Mengi á tímabilinu 1. janúar 2023 – 31. desember 2025. 

 

1. gr. Markmið og framlag Reykjavíkurborgar 

Meginmarkmið Reykjavíkurborgar með samningi þessum er að styðja við listalíf í Reykjavíkurborg í 
gegnum stuðning við rekstur á menningarhúsinu Mengi við Óðinsgötu 2 og starfsemi á þess vegum. 

Á samningstímanum leggur Reykjavíkurborg Mengi til í beinum fjárframlögum kr. 2.000.000.- á ári 
2023, 2024 og 2025. Greiðsla framlags skiptist þannig ár hvert:  
 
kr. 1.000.000 þann 1.-3. mars 
kr. 1.000.000 þann 1.-3. júní 

Framlagið greiðist inn á bankareikning 0515-26-610317. 

Framlög Reykjavíkurborgar vegna áranna 2024 og 2025 eru með fyrirvara um samþykki borgarráðs og 
heimildir í fjárhagsáætlun 2024 og 2025. Verði gerð umtalsverð breyting á fjárveitingu til samningsins 
á fjárhagsáætlun taka aðilar upp viðræður um aðlögun hátíðarinnar að breyttri fjárveitingu. 
 
 

2. gr. Framlag, markmið og forsaga Mengis 

Hlutmengi ehf. skipuleggur og rekur menningarhúsið Mengi árin 2023, 2024 og 2025 með starfsemi 
sem tekur mið af eftirfarandi markmiðum Mengis:  

- Að er að halda úti metnaðarfullri menningardagsskrá í miðbæ Reykjavíkur allt árið um kring 
- Að gera listamönnum í Reykjavík kleift að halda viðburði án þess að fjárhagslegar byrðar séu 

lagðar á þá 
- Að vera heimili og vettvangur fyrir alls konar nýja og forvitnilega list; tónlist, leikhús, dans, 

myndlist, gjörninga, bókmenntir og kvikmyndir 
- Að endurvekja Krakkamengi á komandi ári með ókeypis listkennslu og listupplifunum fyrir 

börn. Einnig stendur til að halda ókeypis tónlistarsmiðjur fyrir unglinga og ungt fólk 
- Að áframhaldandi farsælt samstarf verði við hátíðir á borð við Reykjavík Midsummer Music, 

Listahátíð Reykjavíkur, Extreme Chill Festival, Myrka Músíkdaga, Iceland Airwaves, Reykjavík 
Dance Festival og Raflost 

- Vera vettvangur fyrir hið óvænta og leitandi, tilraunakennda og framsækna, það sem ýtir við 
og ögrar, kveikir spurningar og snýr viðteknum hugmyndum á hvolf 

- Að vera vettvangur fyrir hvort tveggja íslenska og erlenda listamenn 

Mengi listrými við Óðinsgötu 2, var opnað í desember árið 2013. Staðurinn hefur frá upphafi verið 
hugsaður sem vettvangur fyrir tilraunakennda og áhugaverða list, sem staður fyrir listamenn til að 
þróa sig áfram og finna sína rödd. Mengi er rými sem listamenn nýta sér að kostnaðarlausu og fá þeir 
65% af innkomu miðasölu. Hróður Mengis hefur vaxið jafnt og þétt á árunum frá opnun þess og má 
fullyrða að Mengi sé sannarlega mikilvægur partur af blómlegu menningarlífi Reykjavíkurborgar. 
Mengi er opið allt árið um kring og býður upp á tilraunakennda list úr öllum geirum listalífsins. Mengi 



hefur auk þess átt í farsælu samstarfi við vel flestar listahátíðir borgarinnar sem og við Listaháskóla 
Íslands.  

 

3. gr. Ábyrgð 

Hlutmengi ehf. ber ábyrgð á starfsemi Mengis, fagmennsku þess og gæðum. Hlutmengi ehf. ber 
ábyrgð á skuldbindingum sem það eða aðilar á vegum félagsins stofna til í tengslum við þennan 
samning. Hlutmengi ehf. er óheimilt að framselja greiðslur skv. samningi þessum til þriðja aðila og 
setja hann með öðrum hætti til tryggingar fjárskuldbindingu. 

 

4. gr.  Kynningarmál 

Hlutmengi ehf. ber ábyrgð á markaðssetningu Mengis. Á öllu kynningarefni Mengis jafnt innanlands 
sem utan skal koma fram á áberandi hátt að Mengi sé styrkt af Reykjavíkurborg með því að geta 
Reykjavíkurborgar sem bakhjarls og með því að hafa lógó Reykjavíkurborgar sýnilegt. Þá skal þess 
gætt að geta Reykjavíkurborgar sem bakhjarls og samstarfsaðila í ræðu og riti þegar Mengi er kynnt í 
fjölmiðlum – þar sem því verður komið við og þykir eðlilegt.  

Hafa má samstarf við Reykjavíkurborg til að kynna og markaðssetja viðburði sem ætla má að höfði til 
íbúa og erlendra gesta. Reykjavíkurborg fær myndir af viðburðum ef óskað er eftir og/eða má senda 
ljósmyndara til að afla markaðsefnis fyrir almennt markaðsstarf fyrir Reykjavík. 
 

 
5. gr. Samskipti og eftirlit 

Skrifstofa menningarmála á menningar- og íþróttasviði Reykjavíkurborgar er tengiliður samningsins 
við Hlutmengi ehf. Samráðsfundir aðila samningsins skulu haldnir í október ár hvert 2023, 2024 og 
2025, þar sem farið verður yfir framkvæmd samningsins. Mengi leggur þá fram endurskoðuð uppgjör 
eða áritaðan ársreikning og skýrslu vegna fyrra árs ásamt áformum um hvernig starfsemi þessa og 
næsta árs muni uppfylla markmið samningsins. Skrifstofustjóri menningarmála boðar til fundanna.  
 

6. gr. Vanefndir og meðferð ágreinings 

Telji Mengi hættu á að geta ekki uppfyllt samningsbundnar skyldur sínar skal menningar- og 
íþróttasviði Reykjavíkurborgar tilkynnt um það skriflega án tafar. Ef ekki tekst að endurskoða 
verkefnaáætlun þannig að markmiðum samningsins verði náð er heimilt að fella niður greiðslur þar til 
Hlutmengi ehf. hefur sýnt fram á að það muni standa við samningsbundnar skyldur sínar samkvæmt 
ákvæðum samningsins, en að öðrum kosti rifta samningnum.  
 

7. gr. Gildistími 

Samningur þessi er gerður í samræmi við samþykkt menningar-, íþrótta og tómstundaráðs þ. 28. 
nóvember 2022 um styrkveitingar ráðsins fyrir árið 2023. Samningurinn gildir til 31. des. 2025. 
Samningurinn er gerður í tveimur samhljóða eintökum og heldur hvor samningsaðili sínu eintaki.  

  



8. gr. Breytingar á samstarfssamningnum 

Samningur þessi er lýsing á samningssambandi aðila, réttindum þeirra og skyldum og gengur framar 
fyrri skuldbindingum, munnlegum og skriflegum eða öðrum samskiptum. Viðbætur við samning skulu 
vera skriflegar og undirritaðar af samningsaðilum. 

 

9. gr. Staðfesting og meðferð ágreiningsmála 

Samningurinn er gerður með fyrirvara um samþykkt borgarráðs og samþykkt fjárhagsáætlunar 
Reykjavíkurborgar vegna áranna 2024 og 2025. Rísi mál út af samningi þessum skal það rekið fyrir 
Héraðsdómi Reykjavíkur. 

 

Samningur þessi er staðfestur með rafrænni undirritun fulltrúa beggja aðila samningsins. 

 

 

f.h. Reykjavíkurborgar,    f.h. Hlutmengis ehf., 

 

María Rut Reynisdóttir    Julie Runge    

 

 


